Nafarroako Parlamentuko Mahaiak, 2013ko urtarrilaren 28an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra, Bildu-Nafarroa, Nafarroa Bai eta Izquierda-Ezkerra parlamentu-taldeek eta atxiki gabeko foru parlamentari Manu Ayerdi Olaizola eta Paxi Leuza García jaunek aurkezturiko mozioa, zeinaren bidez Nafarroako Gobernua premiatzen baita jarrera positibo eta proaktiboagoa izan dezan euskara hedabideetan sustatzeari dagokionez.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Behean sinatzen duten parlamentu-taldeek, Legebiltzarreko Erregelamenduko 196. artikuluan eta hurrengoetan xedatuaren babesean, ondoko mozioa aurkeztu dute, Osoko Bilkuran eztabaidatu eta bozkatzeko.

Parlamentu honetan sarri askotan eztabaidatu dugu euskara hedabideetan, bereziki ikus-entzunezkoen esparrukoetan, sustatzeari buruz. Bereziki mingarria da, bidegabea izateagatik eta denboran luzatzeagatik, Euskalerria Irratiak bere borondatearen aurka bizi duen irregulartasun-egoera, zeinaren gainetik ozta-ozta lortzen baitu euskara hedatzeko funtsezko lana egitea. Auzi hau dela-eta, egoera hori konpon dadin eskatzeko zenbait erabaki onetsi ditu Parlamentuak, eta badira, orobat, epai judizialak, Arartekoaren gomendioak eta gizartearen nahiz hedabideen beren eskariak, baina horiek guztiak antzu gertatu dira orain arte; azkena, Europako Kontseilutik heldu den gomendioa izan da, Hizkuntza Gutxituei buruzko Europako Gutunean hartutako konpromisoak betetzeari buruzko bere hirugarren txostenean.

Txosten horri buruz luze eztabaidatu da Hezkuntza Batzordean eta Kultura, Turismo eta Erakundeekiko Harremanetarako Batzordean, eta nahiz eta ez dagoen hartutako konpromisoen betetzeari buruzko ikuspegi komun bat, ez eta txostena positiboa izateari ala ez izateari buruzkorik ere, gure ustez garrantzitsua da txostenean jasotzen diren gomendioak aintzat hartzea; eta Nafarroako Gobernuak onartzeko modukoak direnez gero, ondoko erabaki proposamena aurkezten dugu, eztabaidatu eta onesteko:

1. Nafarroako Parlamentuak Nafarroako Gobernua premiatzen du jarrera positiboagoa eta proaktiboagoa har dezan euskara hedabideetan sustatzeari dagokionez, halako moduan non euskara hutseko irrati-emisioa erraztuko baitu.

2. Nafarroako Parlamentuak Nafarroako Gobernua premiatzen du orain arte izan duen jarrera berrazter dezan, Euskalerria Irratiarentzako lizentzia bat emateari dagokionez, haren borondatearen kontrako irregulartasun-egoera konpontze aldera.

